http://www.berria.info/testua_ikusi.php?saila=plaza&data=2006-05-26&orria=043&kont=010
2006-05-26





461 hitz

Patxi Zubizarretak irabazi du Etxepare saria, 'Txantxa.quick' eleberriarekin 

Hiru aste barru emango du argitara obra saritua, Erein argitaletxearen eskutik 
JUAN LUIS ZABALA 

Patxi Zubizarretak jaso zuen atzo, Iruñean, Nafarroako hainbat udalek elkarturik antolatutako Etxepare saria, Txantxa.quick eleberriarekin irabazia, nagusien literaturari dagokion arloan. Gazte literaturaren arloko saria, berriz, eman gabe geratu da, aski kalitate zuen lanik ez baita aurkeztu, epaimahaikideen ustez. Zubizarreta saritzea erabaki duen epaimahaia Aritz Gorrotxategik, Mikel Tabernak eta Iban Zalduak osatu dute, eta Zubizarretak 6.000 euro jaso ditu sari gisa. Egileak hala erabakita, Zubizarretaren nobela saritua Ereinek plazaratuko du, hiru aste barru. 

Pozik zegoen atzo Zubizarreta, alderdi askotatik egiten baitzitzaion «erakargarria» irabazi berri duen saria: «Dirua jasotzeaz gain, sari honen irabazleak nahi duen argitaletxearekin argitara dezake liburua, eta hori niretzat oso garrantzitsua da. Bestalde, banuen helduen literaturaren arloan zerbait egiteko gogoa, eta egindako lanak honelako onarpena jaso izana pozgarria da. Horretaz gain, ikuspegi afektibo edo sinboliko batetik begiratuta, badut lotura bat Nafarroarekin: Sunbillan berreskuratu edo berrikasi nuen euskara, eta gero sarritan izan naiz Nafarroako hainbat ikastetxetako ikasleekin hizketan». 

Txantxa.quick eleberriak Gasteizko bi auzo ditu kokaleku nagusi, Zubizarretak aurreratu duenez: Errekaleor eta Armentia. «Bi muturretan kokatuta daude bi auzo horiek, bai geografian eta bai maila sozialari dagokionez: Errekaleor langile auzoa da, txiroa, baztertua; Armentia, aldiz, maila sozial altuko jendearen bizilekua da. Armentian bizi den bikote gazte baten etxera Errekaleorreko neska gazte bat joaten da, umea zaindu eta etxeko lanak egitera. Neska horren arazo nagusia etxebizitzarena da, oso arazo praktikoa. Eleberriaren beste ardatz bat hedabideen mundua da, bereziki telebistarena: Armentiako bikoteko emakumeak telebista du lanbide, eta telebistaren barruko mundua erakusten du, lehen pertsonan kontatua, bere behazun eta zikinkeria guztiarekin». 

Aurretik Jeansak hozkailuan nobelan erabilia zuen baliabide estilistiko bat erabili du Zubizarretak Txantxa.quick-en, baina kasu honetan areagotuta: Jeansak hozkailuak-en esaldi batzuk agertzen ziren ezabatuta, baina zer jartzen duen irakurtzeko moduan, eta Txantxa.quick-en paragrafo osoak dira gisa horretan ezabatuak: irakurleak irakurtzeko moduan. 

PREZIOSISMORIK GABEKO PROSA. «Preziosismorako aukera gutxi ematen duen prosa» jorratu du nobela berrian Zubizarretak, pertsonaien barne jarioak eta beren arteko elkarrizketak zuzenean agertu ohi baitira, kontalariaren bitartekotzarik gabe. 

Pertsonaietako batek arazoak ditu nahi duena berak nahi lukeen eran adierazteko, eta argazkiak darabiltza horretarako. Horregatik, nobelaren kapitulu bakoitza argazki batekin amaitzen da. Fikzioan pertsonaia hori da argazkien egilea, baina argazki horiek liburua idatzi duen berberak egin ditu: Patxi Zubizarretak. Argazkiak, beraz, nobelaren berezko zatiak dira, testuak bezalaxe. 

Saria jaso ostean Txantxa.quick ahalik eta azkarren argitaratzearen aldeko hautua egin du Zubizarretak, horrek beste lan batzuetarako libreago utziko duelakoan, «eleberriaren karpeta itxita». Udazkenean, Mundua lotan dagoen bitartean ikuskizunerako idatzitako testuetan oinarrituta osatutako liburua argitaratzeko asmoa du, CD batekin lagunduta, eta liburu horren prestakuntza lanei eskaini nahi die denbora, Txantxa.quick argitaratu eta gero. 

«Sari honen irabazleak nahi duen argitaletxearekin argitara dezake liburua, eta hori oso garrantzitsua da» 

PATXI ZUBIZARRETA 

Etxepare sariaren irabazlea 

